
Ju faleminderit, zonja Kryetare!  

 

Të nderuara zonja deputete,  

 

Të nderuar zotërinj deputetë,  

 

I nderuar zoti Ambasador,  

 

Janë pak ditët në të cilat ky parlament flet me një gjuhë, flet me një zë dhe është i qetësuar, si 

rrallëherë, për një çështje të një rëndësie të jashtëzakonshme, siç është ajo e agresionit rus andaj 

Ukrainës. Shumë prej nesh mund të thonë: Ukraina është shumë larg nesh. Në të vërtetë është krejt 

ndryshe. Sulmi i Rusisë ndaj Ukrainës nuk është thjesht agresion i një shteti të militarizuar ndaj një 

shteti tjetër sovran, i cili ka gjithë të drejtën e botës të marrë të gjitha vendimet e veta, por është 

betejë, është përplasje midis dy sistemeve, që kanë në thelbin e tyre vlera të ndryshme dhe ndajnë 

një tërësi parimesh të ndryshme. Është përplasja midis sistemeve autokratike dhe atyre demokratike. 

Nuk dihet pse zakonisht luftërat nisin gjithmonë aty ku ka autokraci, aty ku vendos një njeri i vetëm, 

ndërsa në vendet demokratike aty ku pushteti ndahet në shumë institucione ekuilibri është krejt 

tjetër. Ndaj bota e sotme zhvillohet pikërisht mbi bazën e këtij ekuilibri, mbi bazën e kësaj peshoreje, 

mbi bazën e sistemit check and balance.  

Për këtë arsye, ne nuk duhet të lejojmë kurrë, kurrë, kurrë më që këto lloj fenomenesh të zënë vend 

në vendin tonë, por edhe në vendet fqinje, sepse ne të gjithë jemi të ndërvarur dhe të ndërlidhur me 

njëri-tjetrin. Po çfarë na mëson ky agresion, kjo luftë e pazakontë në llojin e saj? Para një jave fola nga 

kjo foltore dhe thashë se ne kemi pasur dy fitore historike gjatë këtij 100-vjeçari; kemi shtetin e 

pavarur të Kosovës dhe anëtarësimin në NATO. Në këtë moment bëhemi koshientë të kuptojmë 

rëndësinë e këtyre ngjarjeve të jashtëzakonshme, të anëtarësimin tonë në NATO dhe të krijimit të 

shtetit të Kosovës, dhe po ashtu bëhemi të ndërgjegjshëm se duhet t’i mbrojmë këto arritje të 

jashtëzakonshme. Kjo është një luftë që nuk ka respektuar asnjë lloj ligjësie, të cilën e kanë pasur 

luftërat e tjera. Kjo është një luftë, që nuk i ka kursyer civilët. Kjo është një luftë ku kryetari i një shteti, 

Presidenti i Rusisë, pothuajse i përjetshëm tashmë pas ndryshimit të kushtetutës, doli me flamurin e 

Carit mbrapa shpinës së tij, duke frymëzuar një retorikë me parimet më të këqijat të 100-vjeçarit të 

kaluar. Megjithatë, bota në fillim e mori në heshtje, më pas u mundua ta merrte me të mira dhe nuk 

u kuptua një fjalë shumë e famshme, e vjetër latine, e cila thotë: “Si vis pacem, para belu. Në qoftë se 

do paqen, përgatitu për luftë”.  

Në fakt, ajo që duhet të kishte bërë Bashkimi Europian dhe të gjithë ne, vendet që aspirojmë për 

demokraci, është që duhet të kishim kuptuar se në këtë kontinent kishte filluar të vërtitej fantazma e 

një lufte. Nuk është thjesht luftë për territore. Nuk është thjesht luftë për burime natyrore, por është 



një luftë që nuk kursen asgjë, sepse kërkon të përmbysë të gjitha vlerat, të gjithat parimet në të cilat 

ne kemi besuar. Ndaj sot nuk mund të heshtim më. Ne jemi pjesë e NATO-s, sigurisht që jemi një vend 

i vogël dhe nuk mund të marrim vendime, por në këto momente pesha jonë ndërkombëtare po bëhet 

shumë e rëndësishme falë kryesimit që kemi në Këshillin e Sigurimit të OKB-së. Kjo do të thotë që të 

gjithë bashkë duhet të jemi unanimë dhe të mos bëjmë lojëra politike në parlament apo jashtë tij. Para 

pak ditësh pashë sesi opozita italiane i jepte mbështetje qeverisë së saj, për çështjen e luftës, vetëm 

për një arsye, duke thënë: “Ne nuk mbështesim qeverinë, mbështesim Italinë”. Edhe ne, nuk duhet të 

mbështesim në asnjë moment qeverinë, madje duhet t‘i kërkojmë llogari asaj, por duhet të 

mbështesim Shqipërinë, sepse jemi në një nga momentet tona më të vështira, në të cilin duhet të 

flasim të gjithë vetëm për të mirën e këtij vendi, që është sot prapë në udhëkryq. Çështja është: cila 

është fantazma që po sillet përqark nesh? Sigurish që janë qëndrimet e dyzuara të Serbisë. Ai është 

një vend që po harxhon miliona dhe miliarda duke u militarizuar nga viti në vit.  

Është një vend, presidenti i të cilit pothuaj 2 javë para se të fillonte lufta, doli dhe tha se kishin blerë 

rezerva ushqimore, sepse e dinte atë që do të ndodhte, më pas votoi rezolutën, por nuk pranoi të 

respektojë sanksionet. Kjo do të thotë se ne jemi me shumë fat që jemi vend anëtar i NATO-s, por 

duhet të jemi aq të kujdesshëm sa të kërkojmë të mbrojmë çdo centimetër territor të Shqipërisë dhe 

të Kosovës. Kjo është arsyeja që sot ju kërkoj, që në seancën e ardhshme të kemi mundësinë të kemi 

dy rezoluta, të cilat janë shumë urgjente, për opinionin tim. Së pari, mbështetja që shteti i Kosovës të 

bëhet pjesë e NATO-s, sipas kërkesës që ka bërë edhe Kryeministri i saj. Kosova është arritja jonë më 

e madhe, të cilën duhet ta mbrojë i madh dhe i vogël, ndërsa ne parlamentarët e këtij vendi e kemi 

detyrën tonë parësore. Do të duhet të miratojmë një rezolutë në të cilën shteti i Kosovës të jetë pjesë 

e NATO-s. Gjithashtu, rezoluta e dytë ka të bëjë me një shqetësim që kanë ngritur të gjithë zyrtarët, 

edhe drejtori i Komisionit Europian, Borel, kur foli për trazirat që enden në Ballkanin Perëndimor. Çfarë 

do të thotë kjo? Bashkimi Europian, për fat të keq, është larguar nga ëndrra që nisën etërit e tyre, kur 

krijuan Bashkimin Europian, për të krijuar një moment paqeje dhe sigurie, një paqe dhe prosperitet 

për të gjithë Europën.  

Ai që lindi si një projekt politik, këto vite e shikojmë që ka filluar të dështojë vetëm nga një kastë 

burokratësh, që marrin vendime. Kjo do të thotë se Ballkani Perëndimor duhet të përshpejtojë patjetër 

integrimin e tij dhe të jetë pjesë e qenësishme e Bashkimit Europian. Ky Parlament, pa asnjë dallim, 

duhet të japë unanimisht mbështetjen që të ecim sa më shpejt në rrugën e integrimit tonë për në 

Bashkimin Europian. Ne të gjithë ia kemi borxh Shqipërisë, ne të gjithë ua kemi borxh shqiptarëve, ua 

kemi borxh brezave për ta çuar një hap përpara vendin. Ky është momenti që duhet të miratojmë një 

rezolutë të parlamentit të Shqipërisë, për të përshpejtuar integrimin tonë në Bashkimin Europian. Së 

fundi, kam një kërkesë, është tejet personale. Është një luftë, siç e thashë, në të cilën nuk na shfaqet 

një president, por na shfaqet një pengmarrës. Është një njeri i cili kërcënon botën me armë 

bërthamore, nëse dikush do të guxojë ta mbështesë dhe ta mbrojë Ukrainën. Në fakt, sot Ukraina 

lufton për të gjithë ne. Ukraina, sot lufton për demokracinë, Ukraina sot lufton për t’i thënë jo 

autoritarizmit, për t’i thënë jo një fashizmi të një lloji të ri në atë vend. Unë e di që ambasada ka vënë 

edhe numrat në dispozicion, ne jemi munduar të bëjmë më të mirën tonë, edhe si forcë politike, si 

PDIU, por besoj që secili nga ne do të mund të ndihmojë sadopak me ndihma humanitare, me qëllim 

që t’i tregojmë vetes se nuk na ka humbur ai njerëzillëk që duhet të kemi në këto raste. Unë besoj se 

është në të mirën e çdo deputeti të ndihmojë në këtë kauzë. Ju faleminderit! 

 


